
Analisia

EAJren eta EH Bilduren arteko pultsua 
egongo da Aiaraldean hegemoniaren bila, 
Euskal Autonomia Erkidego osoan bezala

Testua 
Aitor Aspuru Saez

Salbuespenak salbuespen, hau 
da, Okondo eta Arakaldo kendu-
ta, maiatzaren 28ko udal hautes-
kundeetan lehian egongo da, be-
reziki, EAJk eta EH Bilduk dauka-
ten pultsu politikoa. Izan ere, az-
ken legealdietan bi indar politi-
koen artean banatu dituzte udal 
gehienak eta horrela jarraitzea 
egongo da jokoan, edo indarre-

tako batek hegemonia osoa har-
tzea.

Berez, EH Bildu Arrankudia-
ga-Zollon eta Urduñan 12 urtez 
aritu da jarraian eta ikusiko dugu 
botereak urratuko duen bere boz-
katzaile kopurua. Horrez gain, 
Arakaldon koalizioak ez du ze-
rrendarik aurkeztuko eta tal-
de independentea lehiatuko da 
EAJrekin. Horrez gain, Adiek 
berriz aurkezteari uko egin on-
doren, jeltzaleak eta EH Bilduko 

kideak dira egun udalbatzan or-
dezkariak dituzten bakarrak eta 
ikusteke dago Elkarrekin Pode-
mosek zein neurrian okupatzen 
duen hutsune politiko hori.

Edonola ere, alderdi abertza-
leen protagonismoak ezin du 
ilundu demokraziaren jokoan 
beste taldeek ere azken hitza izan 
dezaketela gehiengo absolutuak 
osatzeko orduan, izan Laudion, 
Amurrion, Aiaran edota Artzi-
niegan, esaterako.

Arakaldo
HAUTAGAI
NAGUSIEN
HITZAK

Testua 
Aimar Gutierrez Bidarte

Ekosistema politiko propioa 
du Okondok. Sergio Tatok har-
tu zuen aginte makila 2011n, 
EH Bildurekin. 2015ean, al-
diz, Okondo Aurrera talde in-
dependetearekin aurkeztu zen 
Tato, eta berriz irabazi zituen 
hauteskundeak, EH Bilduri bo-
toen erdia baino gehiago ken-
duta. 

2019an, aldiz, EAJ gailendu 
zen, eta EH Bildurekin batu zi-
tuen indarrak udal gobernua 
osatzeko. Izan ere, jeltzaleek 

zazpi botoko aldea baino ez 
zioten atera Okondo Aurrera-
ri, eta koalizio abertzalearen 
babesa behar zuten. 

Modu horretan, EAJk eta 
EH Bilduk elkarrekin gober-
natzen igaro dituzte azken 
lau urteak, beste edozein to-
kitan pentsaezina izango litza-
tekeen gisara. 

Gauzak hala, hiru talde po-
litikoek izango dute zeresana 
maiatzaren 28ko udal hautes-
kundeetan, eta euren arteko 
akordio edota desadostasunak 
ere funtsezkoak izan daitezke 
gobernua osatzeko orduan. 

Arakaldoko Taldea demokra-
ziaren beraren ideiarekin jaio da, 
non bizilagun guztiek duten zuze-
neko eragiten dien gaietan eraba-
kiak hartzeko benetako boterea. 
Gure tamainako herri batean hori 
guztiz bideragarria dela ulertzen 
dugu eta, dudarik gabe, ondorio 
positiboak izango ditu. Konfi antza 
dugu arakaldarren parte-hartzea-
rekin. Gure herria maite dugu eta 
badakigu ez dagoela gu baino ho-
berik pauso bat emateko.

SONIA
HIDALGO
Arakaldoko Taldea

Okondo

Azken 4 urtetan, Okondok zen he-
rria izateari utzi dio, eduki behar 
dituen balioak galdu ditu: berdin-
tasuna, elkartasuna, aniztasuna.. 
Lagunei mesede egin eta ez dire-
nei kalte, gure herriko bizitza so-
ziala desagertzen joan den bitar-
tean. Hauteskundeetara aurkeztu-
ko gara berriro, Okondo alda dadin, 
denok berdinak izateko, gure ka-
leak berriro bizitzaz eta ilusioz be-
tetzeko. Horretarako aukera baka-
rra Okondo Aurrera bozkatzea da.

Herriko bizilaguna naizenez, 
nire bizilagunei ahal dudan guz-
tian laguntzen saiatzen naiz, pasioz 
eta buru-belarri. Gure herria hobe-
tzen laguntzea proiektu berrietan 
lan egitea da, kiroldegian, esate-
rako. Baina, batez ere, behar dute-
nean pertsonengandik hurbil ego-
tea da, haien beharrei erantzun eta 
irtenbidea emanez. Eta hori guz-
tia egin ahal izateko, esperientzia 
profesional handia duen emakume 
eta gizon talde handi bat daukat.

EH Bildun gogo handiz eta ilu-
siorik handienarekin egiten dugu 
lan herriarentzat, eta hala eraku-
tsi dugu, batez ere, azken lau ur-
teotan. Bultzada bat ematea lor-
tu dugu kudeatu behar izan ditu-
gun arloetan: berdintasuna, men-
diak, euskara eta abeltzaintza. Eta 
orain zer? Gobernatzeko garaia da, 
bada garaia herri hau erabat ber-
piztu dadin, eta benetako berdin-
tasunean, parte-hartzean eta aniz-
tasunean bizi dadin. 

HAUTAGAI NAGUSIEN HITZAK

SERGIO 
TATO
Okondo Aurrera

JON
ESCUZA
EAJ-PNV

JOSEBA
RUIZ
EH Bildu

Aldaketa iritsiko 
da Arakaldora, 
emaitza edozein 
izanda ere 

Testua 
Txabi Alvarado Bañares

Aldaketak datoz Arakaldoko 
Udalera. Jabi Asurmendik alkatea 
izateari utziko dio, udalean 12 urte 
igaro ostean. 2011an irabazi zi-
tuen hauteskundeak lehenbiziko 
aldiz, baina, oso tarte txikiarekin, 
eta txanpona airera botata eraba-
ki zuten nor izango zen alkatea, 
araudiak hala zehazten zuelako. 
2015 eta 2019ko hauteskundeak, 
aldiz, tarte handiagoraekin ira-
bazi zituen Asurmendik eta, on-

dorioz, bera izan da alkatea azken 
8 urteetan, EH Bildurekin. Asur-
mendi erretiratuta, koalizio aber-
tzaleak ez du beste hautagairik 
aurkeztu maiatzaren 28ko zitara. 

Hala ere, herriko zenbait la-
gunek Arakaldoko Taldea ize-
neko hautagaitza sortu dute, 
"Asurmendik eginiko lana-
ri jarraipena" emateko, bai-
na "marka politikorik gabe". 
Ondorioz, talde horren eta EAJren 
artean egongo da lehia. 2019an 
EH Bilduk 51 boto eskuratu zi-
tuen, EAJk 43 eta bakarra, aldiz, 
PSE-EEk. bazi zituen Asurmendik eta, on-

2019ko udalbatzaren osaketaren irudia. Aiaraldea.eus

Hiru aktore politikoren 
arteko lehia bizia

Arrankudiaga-Zollo

EH Bilduren zerrendako lagu-
nok oso ondo ezagutzen dugu he-
rria eta oso ondo ezagutzen gaitu 
herriak, egunero lanean ari garela-
ko guztiok herrigintza arlo desber-
dinetan. Gure herria maite dugu, 
Euskal Herria maite dugu. Ezkerre-
koak, euskerazaleak, feministak, 
ekologistak eta independentistak 
gara. Jende konprometitua eta lan-
gilea. Lanari ekiteko gogo handiz 
gaude. Herri solidarioa, alaia, bi-
zia eta euskalduna nahi dugu. Zain-
tza komuntarioa, babes soziala eta 
berdintasuna dira gure banderak. 
Apustu oso anbiziotsua egiten dugu 
eta zoriontsu bizitzeko munduko le-
kurik onena eraikitzeko prest gau-
de. Maite ditugun Arrankudiga eta 
Zollo EGINGO DITUGU!

Talde kohesionatua gara, inda-
rra eta ilusioa duena eta udal-ku-
deaketan esperientzia duena.Uda-
lerria bere etorkizuna markatu-
ko duten erronka handien aurrean 
dago, eta EAJ-PNVren programa 
eta hautagaitza prest daude erron-
ka horiei aurre egiteko.Bizilagu-
nen ongizateak, etxebizitza pu-
blikoak prezio eskuragarrietan, 
euskarak, enpleguak, mugikorta-
sun iraunkorrak, egoera energe-
tikoak, kulturak, gazteriak, tres-
na teknologiko berriek eta HAPO 
berritzeak markatuko dute gure 
etorkizuna. Horregatik, hautagai-
tza honek Arrankudiaga-Zolloko 
EAJ-PNVren aldeko botoa eska-
tzen dizue, elkarrekin etorkizu-
nari ilusioz begira diezaiogun!

HAUTAGAI NAGUSIEN HITZAK

TXUTXI
ARIZNABARRETA
EH Bildu

URTZI 
VERGARA
EAJ-PNV

EH Bildu eta 
EAJren arteko 
lehia estua

Testua 
Txabi Alvarado Bañares

Oso lehia estua egon zen 
2019ko hauteskundeetan EH 
Bilduren eta EAJren artean. 
Lehenak 318 boto lortu zituen 
eta 311, aldiz, bigarrenak. Hau 
da, EH Bilduk gehiengo absolu-
tua mantendu arren, zazpi boto-
ko aldea baino ez zen egon bi tal-
deen artean (PP eta PSE-EE ere 

aurkeztu ziren, baina bost boto 
baino ez zituen lortu bakoitzak). 
Gauzak hala, maiatzaren 28an 
agerian geratuko da Urtzi Ver-
garak -hainbat urtez zinegotzia 
izandakoak- Josu Beaskoetxea-
ren emaitzak hobetuko dituen 
eta EH Bilduk boterean egoteko 
urraketa nabarituko duen, edo 
koalizioak laugarren aldiz lor-
tuko duen garaipena, jarraian 
16 urtez udala kudeatzeko.

2019ko udalbatzaren osaketaren irudia. Aiaraldea.eus

Urduña

Hamabi urte igaro dira EH Bil-
du udalera iritsi zenetik, herrita-
rren bultzada itzel baten esku-
tik etorri zen aldaketa. Denbo-
ra honetan udal kontuak sanea-
tu ditugu, udal zorra nabarmen 
murriztuz. Herriaren zerbitzuan 
zintzotasunez eta bokazioz lan 
egin dugu eta parte-hartzea sus-
tatu dugu.  Gardentasuna eta zin-
tzotasuna bultzatzen ditugu, us-
telkeriarik eta adiskidetasunik 
gabeko kudeaketa eredua ale-
gia. Orain, konpromisoak be-
rritzeko eta aurre egin behar 
diegun erronka berriei irtenbi-
de berriak bilatzeko unea iritsi 
da. Hasitako bidea, egindako lan 
guztia, ez da gelditu behar; eta ja-
rraitzeko, zure bultzada eta kon-
promisoa behar ditugu. Gure he-
rriaren, Urduñaren, adierazpe-
na besterik ez gara eta.

Euskadiko Errepublikarren 
Batasunetik (URE-EEB – Elka-
rrekin Podemos) nahitaezkoa 
ikusten dugu, krisi eta utzikeri 
nabari etengabeen ostean, udal 
politika herriaren zerbitzura zu-
zentzea. Horretarako, UREk, Or-
duñaren arazoak modu eragin-
korrean konpontzeko, garapen 
programa integrala proposatzen 
du. Honekin batera, herriaren 
eta Aiaraldeko bizi kalitatea ho-
betzeko asmoa dugu. Orduñako 
Egoitzaren hobekuntzak eta ges-
tioa modu egokian bideratzeko, 
herriko azpiegiturak zuzendu 
eta garatzeko, eta garraio sarea 
berritzeko eta sustatzeko balia-
bideak martxan jarriko ditugu, 
Aiaraldean lan, bizi eta ikaste-
ko eskubidea dugulako.

Dena herriarekin eta herria-
rentzat!

Betidanik, Urduñarekiko ha-
rrotasun sentimendu handia 
izan dut nire aitite eta ama-
mak irakatsita eta nire helbu-
rua hiriko biztanleriak sen-
tsazio hori berreskuratzea da.
Proiekturik onena daukagu, 
egungo beharrei erantzuten 
diena, eta hau gauzatzeko tal-
derik onena, Urduñaren alde 
dena emateko prest dagoena. 
Gure asmoen artean honakoak 
nabarmenduko nituzke bes-
te proiektu askoren artean: in-
dustrialdea kalitatezko enple-
gua erakartzeko berpiztea, La 
Mueran igerileku-ludiko bat egi-
tea, erdigune historikoko iris-
garritasuna hobetzea eta jaien 
antolaketarako Kuadrillen El-
kartea sortzea. Urduña hobea 
egin dezakegu guztion artean!
Izan Urduña!

HAUTAGAI NAGUSIEN HITZAK

ITZIAR 
BIGURI
EH Bildu

MIKEL
AGUIRRE
URE-EEB-Elkarrekin 
Podemos

IKER
SANTOCILDES
EAJ-PNV

EH Bilduk lau legealdi jarraian egitea egongo 
da jokoan Urduñan

Testua 
Txabi Alvarado Bañares

EH Bilduk gehiengo ab-
solutuarekin gobernatu du 
Urduñan azken 12 urtee-
tan. 2011n sei ordezkari lor-
tu zituen koalizio abertza-
leak, EAJk lau eta bakarra 
PPk. 2015ean Alderdi Popu-
larrak ez zuen ordezkaritzak 
lortu, eta jeltzaleek zinego-
tzi bat gehiago lortu zuten. 
2019an antzeko egoera erre-
pikatu zen, baina bi al-
derdi nagusien arteko tar-
tea murriztuta: EH Bil-
duk 1.112 boto lortu zituen 
(%46,31), EAJk 1.033 (%43,02). 
Gauzak hala, maiatzaren 28ko 
udal hauteskundeetan lehia 
bizia egongo da bi taldeen ar-
tean; baina, beste eragile po-
litiko batzuk ere sartuko dira 
jokoan. Euskadiko Errepubli-
karen Batasuna (URE) Elka-
rrekin Podemosekin aurkez-
tuko hauteskundeetara da be-
rriz. 2015an 145 boto lortu zi-
tuen koalizioak (%6,17). Emai-
tza hori ez zen nahikoa izan 
udalean sartzeko; baina, hau-
teskunde hauetan EH Bilduri 
bozkatzaileak kentzen badiz-

kio eta emaitzak oso estuak 
badira, EAJ izan daiteke ira-
bazlea eta alkatetza eskuratu 
dezake. Era berean, kontuan 

hartu behar da PSE-EE eta PP 
ere aurkeztuko direla hautes-
kundeetara. Bi talde horiek 
udaletik kanpo geratu ziren 
2019an. Sozialistek 160 boto 
lortu zituzten (%6,66) eta po-
pularrek, aldiz, 62 (%2,58). 

2019ko udalbatzaren osaketaren irudia. Aiaraldea.eus

EH Bilduk hiru legealdi igaro ditu Urduñako 
Udalean gehiengo absolutuarekin gobernatzen. 
Marka horri eustea izango da koalizioaren 
erronka. Jeltzaleek, aldiz, gehiengo hori hautsi 
beharko dute gobernura iritsi nahi badute. 

Lehia nagusia 
EH Bildu eta 
EAJren artean 
egongo da, 
baina URE-
Elkarrekin 
Podemosek eta 
PSE-EEk ere 
izan dezakete 
zeresana, 
udalean sartzea 
lortzen badute

Orozko

Gutxi falta da zuen erabakia 
ezagutzeko. Ez dakit zein izan-
go den; baina, dena dela ere, es-
kerrak eman behar dizkizuet. 
Aste hauetan zuen berotasu-
na eta hurbiltasuna sentitu dut. 
Zuen begiradek, aholkuek, ani-
moek eta bultzadek esperantza 
eman didate. Bihotzeraino hel-
du zaizkit eta beti egongo naiz es-
kertuta zuen tratuarengatik. Bi-
zitza aukerak dira, eta honi ezin 
ezetza eman. Herri honek etor-
kizun oparoa izango du. Herri-
tar paregabeak ditugu eta Oroz-
kok beti izan du berebiziko inda-
rra. Ni prest nago. Zuen iritziak, 
beharrak eta esku-hartzea ezin-
bestekoak dira herri hobea erai-
kitzeko. Guztiok batera emango 
ditugu pausuak. Orozkoarra iza-
tea harro egoteko modukoa da. 
Eskerrik asko eta laster arte!

Orozkoarren babesa nahi dugu 
hurrengoei aterabidea emateko: 
itxitako saltokiak, saneamen-
du-sarea, bideak eta errepideak, 
komunikazioa, elikagaien ban-
kuaren errelebo falta... Gure 
proiektuak arlo publikotik toki-
ko ekonomia bultzatzea du helbu-
ru, elkarrizketan eta lankidetzan 
oinarritutako konponbide erreal 
eta bideragarriekin. Megasorgai-
lu eolikoak instalatu nahi dituzte 
gure iritzia kontuan hartu gabe 
eta onura pribatuen mesedetan. 
Guk trantsizio energetiko justua 
eta iraunkorra nahi dugu. To-
kiko autoekoizpena eta kontsu-
moa bultzatzen dugu, tokiko en-
plegua eta merkataritza eta KM-
0ko kontsumo arduratsua. Hez-
kuntza publikoa eta fi nantzatuta-
ko ikastaroak nahi ditugu. Zuen 
proposamenen zain gaude.

Udalean zinegotzi moduan egon 
naizen azken lau urteetan eraba-
kiak inposaketaren bidetik eta he-
rritarrak entzun gabe hartu dire-
la ikusi dut. Orozkoarren alde lan 
egiten ez duen eta erginkorra ez 
den kudeaketa bat egon da, beha-
rrezkoak diren ekintza eta inber-
tsioak aurrera eramateko gaitasu-
na galdu du Udalak. Aukera bat de-
kogu Orozkok  merezi duen alda-
keta gauzatu eta gauzak egiteko 
beste modu bat posible egiteko. . 
Konpromisoa, gaitasuna eta ini-
ziatibarekin, herriko azpiegitu-
rak hobetzearekin, parte-hartzea-
rekin, euskararekin, trantsizio 
energetikoarekin, lehen sektorea-
rekin, tokiko merkataritzarekin 
eta gobernantza feministarekin 
ditugun erronkei erantzuteko 
proposamenak martxan jartze-
ko prest gaude eta #EgingoDugu. 

HAUTAGAI NAGUSIEN HITZAK

AITOR
IZA
EAJ-PNV

PABLO
GOMEZ
Elkarrekin Podemos

SAMU 
PASANDIN
EH Bildu

Taula eta fitxa berriak egongo 
dira Orozkoko hauteskundeetan

Testua 
Txabi Alvarado Bañares

Martxoaren 17an erabat al-
datu zen Orozkoko mapa poli-
tikoa. Egun horretan iragarri 
zuen Adie talde independeteak 
bukatutzat emango zuela bere 
12 urteko ibilbidea eta ez zela 
berriz udal hauteskundeetara 
aurkeztuko, "ziklo bat" bete 
zuelako eta ez zitzaiolako "erre-
leborik" iritsi. Talde hori egon 
da gobernuan Orozkon 2011tik 
hona, eta azken bi legealdietan 
gehiengo absolutuarekin, gai-
nera. Lehen bi agintaldietan 
Josu San Pedro izan zen alka-
tea. 2019an, aldiz, Pedro Mari 
Intxaurragari pasa zion agin-
te makila. Urte hartako hau-
teskundeetan 746 boto eskura-
tu zituen Adiek (%49,18), EAJk 
401 (%26,43) eta EH Bilduk 285 

(%18,79) herritarren babesa ja-
sotzen zuten zuten bitartean. 
Gauzak hala, argi dago azken 
hamarkadan oposizioan egon 
diren bi taldeen artean egon-
go dela lehia datorren maiatza-
ren 28ko zitan, baina ikusteke 
dago nora joango diren orain 
arte Adiekoak izandako bo-
toak. Ildo horretan, Elkarrekin 
Podemos aurkeztea ere baldin-
tzagarria izan daiteke, euren 
apustua, neurri batean, Adie-
ren hutsunea betetzea baita.

 Era berean, ikusteke 
dago abstentzioa asko puz-
tuko den edo ez orain arte 
udaleko indar politiko na-
gusiena desagertu ostean. 
Modu batean edo bestean, gau-
za bakarra dago argi:  Orozko-
ko Udala erabat aldatuko dela 
ekainetik aurrera. 

Adie mapatik 
desagertuta, 
ikusteke dago 
nola banatuko 
diren botoak 
EAJ eta EH 
Bilduren 
artean, eta 
baita Elkarrekin 
Podemosek 
zenbateko 
babesa jasoko 
duen ere

Josu San Pedrok Pedro Mari Intxaurragari pasa zion agintea 2019an. Aiaraldea.eus

Artziniega

Asko gustatzen zait nire herria 
eta onena nahi dut nire bizilagu-
nentzat. Elkarrizketa, hurbiltasuna 
eta konpromisoa dira hobekien de-
fi nitzen nauten hitzak, eta lau urte 
hauetan zinegotzi eta Aiarako Kua-
drillako presidente gisa lortutako 
esperientziarekin, gure udalerrira-
ko etorkizuneko proiektuei helduko 
diet. Artziniegak lau urte darama-
tza geldirik, eta proiektuak eta he-
rriko bizitza berreskuratu behar di-
tugu. Indartsu gatoz, ideiekin eta 
proiektuarekin, gauza asko baitau-
de egiteko hobetzeko eta garatzeko 
aukerak pasatzen ez uzteko.

Aldaketa fi nkatzea, zuk eraba-
kitzen duzu. Duela zortzi urte Ar-
tziniegak nahikoa zela esan zuen, 
jendeak  aldaketa eskatu zuen. Al-
daketa hori jendearen esku baka-
rrik zegoela esan genuen, ez EAJ-
ren eta PPren eskuetan. Hala ere, 
beste lau urte itxaron behar izan 
genituen aldaketa finkatzeko.
Maiatzaren 28an Artziniegak era-
bakitzeko aukera du, politika zaha-
rrei agur esateko eta gauzak egiteko 
eta jendearekin harremanak izate-
ko era berri bati babesa emateko; 
etorkizunari begiratzeko, EH Bil-
duren proiektuaren eskutik.

Gure bizitza eta herria hobetzeko 
Artziniegako bizilagunengan jar-
tzen dut konfi antza. Udalean par-
te hartzera eta proiektu sozial au-
rrerakoia garatzen laguntzera ani-
matu nahi ditut. Lan eginez, he-
rritarrei entzunez eta gardentasu-
nez eraikiko dugu Artziniegarako 
nahi dugun etorkizuna. Sozialis-
moak Artziniegako Udalean hitza 
berreskuratu behar du. Ezkerreko 
politika justuak behar ditugu etxe-
bizitzan, ingurumenean, udal-zer-
bitzuetan eta berdintasunean eta 
emakumeei eta gazteei babesa 
eman behar diegu. 

HAUTAGAI NAGUSIEN HITZAK

ENCINA 
CASTRESANA
EAJ-PNV

JOSEBA 
VIVANCO
EH Bildu

ITZIAR
ORIVE
PSE-EE

EH Bilduren bigarren legealdia jokoan
Testua 

Txabi Alvarado Bañares

EH Bilduk irabazi zituen 
2015eko eta 2019ko udal hautes-
kundeak Artziniegan; baina, lehe-
negoan ez zuen alkatetza eskura-
tu, PPk EAJri eman ziolako babe-
sa. Bigarrenean, aldiz, gehiengo 
absolutua lortu zuen koalizioak, 
469 botorekin (%47,09), eta or-
duan Joseba Vivancok hartu zuen 
aginte makila. EAJk 361 herrita-
rren babesa jaso zuen (%36,24) eta 
PPk 103rena (%10,34). Modu horre-

tan, Vivancoren taldeak bost or-
dezkari lortu zituen, jeltzaleenak 
3 eta popularrek, aldiz, bakarra. 
Orain, gehiengo absolutua man-
tentzea berebizikoa izango da EH 
Bildurentzat, 2015ko egoera erre-
pikatu ez dadin. Ildo horretan, 
erabakigarria izango da PPren zi-
negotzi historikoak uko egin iza-
na zerrendaburu izateari -boz-
kak beste indar batera joan dai-
tezkeelako edota zinegotzia gal-
du- eta PSE-EEk tokiko hautagaia 
aurkeztea, aurreko hitzorduan ez 
bezala.

Aiara

Harrotasunez esan dezaket 
Aiararengan konfi antza dudala: 
bertako administrazio batzar ba-
koitzarengan, bertan bizi eta lan 
egiten duten emakume-gizonen-
gan… haur, gazte, heldu, nagu-
si…guztiengan. Eta sinesmen ho-
rrek bultzatzen nau berriz ere 
etengabe bere alde lan egitera, 
adostasunak bilatzera, zerbitzu-
rik onena eskaini eta guztion on-
gizatearen alde jardutera. Apar-
teko herri honen ondarea -kultu-
rala, naturala zein ekonomikoa- 
bizirik mantendu eta etorkizun 
oparo baterako bidea jorratzea 
dira neure jomugak. Elkarla-
nean, herritarren beharrak ar-
tatuta, herri bezala planteatzen 
zaizkigun erronkei denok bate-
ra aurre eginda. Talde-lanean si-
nesten dudalako eta herria ditu-
dalako egunerokoaren arrazoi.

Hurrengo lau urteetan erron-
ka ugariri aurre egin behar dio 
Aiarak: trantsizio energetikoa-
ri, gure basoen eta ingurumena-
ren zaintzari, mugikortasunari, 
24 herrien beharrei, lehen sekto-
reak behar duen bultzadari, zain-
tza sistema duin bateranzko tran-
tsizioari, etxebizitzari, euska-
rak behar dituen arnasguneei… 
Erronkez beteriko bide hori bi 
eratara egin daiteke: beste interes 
batzuei begira jarrita botoen auto-
ritatearen talaia batetik, edo jen-
dearen ondoan, herria entzunez 
eta hari ahotsa emanez.Maiatza-
ren 28an hautetsontzietan jarri-
ko ditugun bi boto-paperekin Aia-
ran balantza inklinatzeko aukera 
izango dugu, jendearen alde, eta 
horretarako beharrezkoa da EH 
Bildu, ilusioz eta indarrez, hori 
baita EH Bildu, jendaren indarra!

Aiarak, bizirik mantendu nahi 
badugu, aldaketa behar du. Hau 
ez da gauzatuko EAJk gehiengo 
absolutua duen bitartean. Zure 
botoak egoera aldatu ahal du eta 
maiatzaren 28an Aiara Batuz-he-
rrien alde lan egiten- aukera apro-
posa da Aiara bizirik mantentze-
ko. Ez zaitez etxean gelditu, boz-
katzera gerturatu zaitez! Eran-
tzukizun handiko eguna da eta 
zure aukerak Aiararen etorkizu-
na markatuko du. Batzar admi-
nistratiboak, hirigintza eta lehen 
sektorea, hauek dira gure ildo ga-
rrantzitsuenak. Hirurek lidergoa 
eta babesa behar dute, baina azke-
nengo legealdian ez dira zainduta 
egon. Aiara Batuzen lan konpro-
misoa eskaintzen dugu Aiarara-
ko, ideia independenteak eta he-
rritik sortuta, ez goitik alderdiak 
ezarrita.

HAUTAGAI NAGUSIEN HITZAK

GENTZA 
ALAMILLO
EAJ-PNV

PRUDEN 
OTEGI
EH Bildu

IRATXE
PARRO
Aiara Batuz

Jeltzaleek 
lortutako 
gehiengo 
absolutua 
dago jokoan

Testua 
Txabi Alvarado Bañares

2015etik hona EAJ egon da al-
katetetzan Aiaran. Jeltzaleez 
gain, beste bi talde politikok 
izan dute ordezkaritza ordu-
tik hona Udalean: EH Bilduk 
eta Aiara Batuzek. EAJk 648 
boto eskuratu zituen 2015ean 
(%40,2), EH Bilduk 566 (%35,11) 
eta Aiara Batuzek 245 (%15,2). 
PPk, aldiz, 85 boto baino ez zi-
tuen eskuratu (%5,27) eta ordu-
ra arte zuen zinegotzia galduz. 
2019an, aldiz, jeltzaleen na-
gusitasuna etorri zen. EAJk 
gehiengo absolutua lortu 
zuen, 873 botorekin (%52,21). 
EH Bilduk, aldiz, 401 boto es-
kuratu zituen (%23,98) eta 
Aiara Batuzek 235 (%14,06). 
Gauzak hala, EAJren gehiego 
absolutua da maiatzaren 28an 
jokoan egongo dena. Ikusteke 
dago ea jeltzaleek botoen erdia 
baino gehiago berenganatzea 
lortzen duten berriz ere. Lor-
tuko ez balute, bestelako egoe-
ra batzuk irekiko lirateke 24 

administrazio batzardun uda-
lerrian. EH Bilduk zein Aiara 
Batuzek jasotzen duten babe-
saren arabera, gehiengo ez-
berdinak egituratzea balora-
tu dezakete. 

Izan ere, beste alderdi poli-
tikoek (PP eta PSE-EEk) euren 
emaitzak hirukoiztu beharko 
lituzkete zinegotziren bat lor-
tzeko. 

EAJ, EH Bildu eta Aiara Batuzen artean egongo 
da lehia Aiaran datorren maiatzaren 28ko udal 
hauteskundeetan. 

Egungo zinegotziak 2019an, udal gobernuen eraketan. Aiaraldea.eus

Azken bi 
legealdietan 
gobernatu du 
EAJk Aiaran, 
Gentza Alamillo  
alkate. 
Opozisioan, 
aldiz, EH Bildu 
eta Aiara Batuz 
egon dira

Amurrio

Urte zail batzuetatik gatoz, bai-
na orain gure auzo eta administra-
zio-batzar guztiak hobetzen jarrai-
tu behar dugu, Amurrio guztion ar-
tean eraikitzen baitugu. Zerbitzu 
gehiago, azpiegitura gehiago, kul-
tura gehiago, nortasun gehiago, 
kohesio eta iraunkortasun handia-
goa. Horretarako, EAJ-k proiektu 
sendo bat aurkezten du, 10 konpro-
miso estrategikorekin: kalitatezko 
enplegua sustatzea, eguneko zen-
tro berri bat sortzea, Kultur Etxea 
handitzea, kiroldegia eta pilotale-
kua berritzea, parke lineala amai-
tzea, trenbideen azpitik lurpeko 
pasabide bat eta aparkalekuak sor-
tzea, alokairuzko etxebizitza publi-
ko gehiago, trantsizio energetikoa 
bultzatzea, eta neurri feministak 
ezartzea.

Amurrioko sozialistak behin 
eta berriz esaten ari gara lider-
goa falta denean itxaropena ahul-
du egiten dela, baina ez dela de-
sagertzen. Zentzu horretan, gure 
bizilagunei konfi antza, lidergoa 
eta itxaropena transmitituko 
dien norbait udalburu jartzeko 
unea iritsi da. Batez ere, itxaro-
pena. Etorkizun hobearen itxaro-
pena.Nola? Hautestontzietara joa-
nez eta, eraiki nahi duen norbai-
ten alde bozkatuz. Horretarako, 
azken legegintzaldian egindako 
lana aurkezten dugu eta, hautes-
kunde-programa gisa, 200 neurri 
baino gehiago Amurrio eraldatze-
ko.Horregatik, Amurrion beneta-
ko aldaketa nahi duten guztiei dei 
egiten diegu euren botoa alterna-
tiba sozialistan bil dezaten. 

“Esaguzu zein den zure ideia 
ezberdinak izan gaitezen. Noren 
kontra zauden baino gehiago zer 
egiteko prest” abestu zuen due-
la ia 20 urte nafar batek. Iraultza 
txikien asanbladen unea heldu 
da Amurriora, asko dugulako jo-
koan, eta asko irabazteko. Zain-
tzen, etxebizitzaren, euskalgin-
tzaren zein mugikortasunaren 
iraultzak, txikiak zein handiak, 
gure zain daude. Beste Amurrio 
bat posible delako eta horretarako 
EH Bildu delako aukera bakarra. 
Talderik onena osatu dugu proiek-
tu hau aurrera eramateko. Baina, 
talde hori borobiltzeko pertsona 
bat falta da; zu behar zaitugu. Guz-
tion elkarlana ezinbestekoa baita 
maite dugun Amurrio more, gorri 
eta berdea lortzeko.

Hautagaitza independentea 
gara, udalean ahotsa duena.Gure 
proposamenak: udal-kudeake-
ta parte-hartzaileagoa; jarduera 
ekonomikoa eta enplegua susper-
tzeko plana garatzea; alokairu so-
zialeko udal-etxebizitzak lortzea; 
gizarte-zerbitzuak hobetzea; gure 
mendietako energia-trantsizioko 
eredu jasangarria lortzea; bene-
tako berdintasunaren aldeko era-
bakiak; gure auzo eta administra-
zio batzarrei laguntzeko neurriak; 
gazteen ahalduntzea bultzatzea; 
eta kultura arloa eta euskararen 
erabilpena sustatzea. Orainaldian 
inbertitu behar dugu etorkizuna 
ziurtatzeko. Horretarako, lanean 
jarraituko dugu, Amurrioko per-
tsonen bizi-baldintzak eta hobe-
tzen.

Aiaraldean eta Amurrion lotu-
ra-arazo larria dugu gainerako Ara-
bararekin eta gure eskualdeko he-
rriekin; izan ere, garraio-zerbitzu 
publikoek ez dute bermatzen herri-
tar guztiek oinarrizko eskubideak 
izatea, hala nola osasuna, hezkun-
tza edo enplegua. Ez dute pertso-
nen arteko harremana ahalbide-
tzen, eta ez dute uzten ondasunak 
eta zerbitzuak egunero hornitzen 
ere. Elkarrekin Podemos- IU-Guk 
BAI hautagaitzarekin. eskualdeko 
eta bertako jendearen beharriza-
nekin koherentea den garraioa bul-
tzatu nahi du, ArabaBuseko maiz-
tasuna zabalduz eta Arabako aldi-
rietako sarea bultzatuz, lehendik 
dagoen Miranda-Urduña trenbide 
sarea berreskuratuz, azken hau gu-
txiegi erabilitako egitura baita.

HAUTAGAI NAGUSIEN HITZAK

TXERRA 
MOLINUEVO
EAJ-PNV

LAURA
FERNANDEZ
PSE-EE

JON 
BERGANZA
EH Bildu

KEPA
GONZALEZ
Orain Amurrio

LETICIA
JIMENEZ
Elkarrekin Podemos

EAJ eta EH Bilduren artean egongo da lehia 
nagusia, baina ez bakarra

Testua 
Txabi Alvarado Bañares

Josune Irabienek hiruga-
rren aldiz jarraian eskuratu 
zuen Amurrioko Udaleko agin-
te makila 2019an. 2020ko aza-
roan, aldiz, Txerra Molinue-
vok hartu zuen bere lekukoa, 
eta bera izango da jeltzaleen al-

kategaia datorren maiatzaren 
28ko udal hauteskundeetan. 
2019ko hauteskundeen emai-
tzak ikusita, lehia nagusia EAJ 
eta EH Bilduren artean egongo 
dela aurreikusi daiteke. Lehe-
nak 2.413 boto lortu zituen or-
duan (%42,12) eta bigarrenak, 
aldiz, 1.990 (%34,74). Modu 
horretan, 8 eta 7 ordezkari 

lortu zituzten, hurrenez hu-
rren. PSE-EE eta Orain Amu-
rriok, aldiz, zinegotzi bana 
izan dute azken legealdian, 
484 eta 297 boto lortuta. Sozia-
listek jeltzaleek gobernua ba-
bestu zuten 2019an, baina ez 
ziren udal gobernuan sartu. 
Datu horiek ikusita, argi dago 
lehen bi alderdien artean egon-

go dela lehia nagusia, baina ez 
bakarra. Izan ere, aktore be-
rriak sartu dira mapa politi-
koan: Guk Bai talde indepen-
denteak Elkarrekin Podemo-

sekin batu ditu indarrak, eta 
horrek PSE-EE edota Orain 
Amurrioren ordezkaritzan 
izan dezake eragina, Udal-
batzan aldaketak eraginez. 

2019ko Amurrioko udal gobernuaren eraketaren irudia. Aiaraldea.eus



12 HAUTESKUNDEAK AIARALDEAN #181 2023ko maiatzaren 17a



13HAUTESKUNDEAK AIARALDEAN #181 2023ko maiatzaren 17a

Laudio

EAJ-PNVren proiektua, Laudio 
erreferente eta lider bilakatzean 
oinarritzen da, bere kultura abe-
rastasunagatik, politika indus-
trial berritzaileengatik, berdegu-
ne eta espazio publiko berriztuen-
gatik, merkataritzaren sendotasu-
nagatik eta gizarte- eta berdinta-
sun-politika abangoardistengatik. 
Horretarako, lan eta lan arituko 
gara, beti Laudioren eta laudioa-
rren alde. Antzokia martxan jar-
tzea, egoitza zaharraren berrikun-
tza, adinekoentzako espazio be-
rria, Lamuza frontoiaren estaldu-
ra, haurreskola berria edo poliki-
roldegi berriaren proiektua, gure 
proposamenaren adibide batzuk 
baino ez dira. Laudioko EAJtik ba-
dakigu nola egin. Aurrera, batera.

Alvaro Barrios naiz, Omnia-
ko alkategaia. Nire konpromisoa: 
zure eta gure herriaren alde pro-
fesionaltasunez, zintzotasunez 
eta loturarik gabe lan egitea. Lau-
diok behar duen aldaketarako es-
perientzia eta gaitasuna dugu.  Au-
zotar profesionalak gara, politika 
egiteko parte-hartzearen aldeko 
apustua egiten dugu, ez gara po-
litikari profesionalak. Talde plu-
rala eta anitza da, batzen gaituen 
Laudioren alde borrokatzen due-
na. Akordioak lortzeko garaia da. 
Hauteskundeak irabazi ala ez, 
Omniak zenbat eta negoziazio-in-
dar handiagoa izan, orduan eta 
hobea izango da Laudiorentzat.
Utzidazu etorkizun hobea eskain-
tzen gure herriarentzat!

Eskertuta, zuei esker! Laudioko 
errealitate ezberdinak ezagutze-
ko aukera eman didazue. Kultura, 
euskalgintza, feminismoa, kirola, 
jaiak, inmigrazioa… . Motibatzen 
zaituztena ondo ezagutzen duzue; 
gabeziak eta beharrak ezagutzeaz 
gain, proiektuak eta konponbi-
deak dituzue buruan.  Gure esku 
eta zuen esku dago Laudio pizte-
ko aukera. Zuen ideiei eta propo-
samenei esker, Laudio hobea egin-
go dugu! Udala zuentzako lanean 
jartzea, gure konpromisoa! Zuen 
ahotsa entzungo dugu eta erabaki-
tzeko gaitasuna bermatuko dugu, 
parte-hartze prozesu demokrati-
koagoa abian jarriz. Aldaketa da-
tor! Guztion artean Laudiok etor-
kizun kolosala izango du!

Laudiorako aurrerapen eta ga-
rapen integraleko programa bat 
aurkeztuko dugu, non gure adine-
koek beren espazioa izango duten 
Sant Rokezar kluba zabalduz, jan-
gela soziala integratuko duena; Le-
zeaga Aretoari jarraipena eman-
go diona emakumeentzat; eta hil-
tegi zaharrean gazteentzako espa-
zio multikultural bat sortuz. Mer-
kataritza tradizionala eta 0 Km-ko 
produktuen sustapena bultzatuko 
ditugu. Azoka eta ekitaldi berriak 
erakarriko ditugu, mugikortasun 
iraunkorreko sistema bat garatuko 
dugu, eta auzoak erdigunera hur-
bilduko ditugu. Etorkinentzako bu-
lego bat sortuko dugu, eta bitarte-
karitzarako familia elkargune bat. 
Taxi zerbitzua jarriko dugu izapi-
deak egitera joan ezin direnentzat.

Laudioko udal hauteskundeak 
aukera bat dira herritarrek boto 
eskubideaz bertako ordezkariak 
hautatzeko. Garrantzitsua da hau-
tagaiek komunitatearen arazo eta 
beharrei erantzuten dieten progra-
ma errealistak eta bideragarriak 
aurkeztea. Hori dela eta, Alderdi 
Popularretik hainbat hobekuntza 
proposatzen ditugu, hala nola Lau-
dioko eta Aiaralde osorako errefor-
tzuko ZIU mugikorra, Galdakaoko 
ospitaletik autobus zuzena edo os-
pitalearen aukera librea. Hiribu-
ruarekiko komunikazioak hobe-
tzea, A68 errepidearen doako bide-
saria Bilbo zein Gasteiz aldera eta 
jakinarazpenak eta autobusen or-
dutegiak hobetzea. Adinekoentza-
ko zopa sukaldearen ideia ere be-
rreskuratuko dugu.

HAUTAGAI NAGUSIEN HITZAK

ANDER
AÑIBARRO
EAJ-PNV

ALVARO
BARRIOS
Omnia

AINIZE
GASTAKA
EH Bildu

LOLI
MURIEL
PSE-EE

IÑIGO
PEDRUZO
PP

Giltza nork 
izango duen, 
ebazteke

Testua 
Txabi Alvarado Bañares

Historikoki, EAJ eta Ezker 
Abertzalea txandakatu dira 
Laudioko Udaleko gober-
nuan. 2011n eta 2015ean EH 
Bilduk lortu zuen alkatetza, 
Natxo Urkixo buru. 2019an, 
aldiz, Ander Añibarrok har-
tu zuen aginte makila. EAJk 
3.581 boto jaso zituen (%36,15), 
EH Bilduk 2.448 (%24,71), 
Omniak 1.807 (%18,24) eta 
PSE-EEk 1.035 (%10,45). 
Jeltzaleek eta sozialistek akor-
dioa erdietsi zuten udal go-
bernua osatzeko eta, ondo-
rioz, gehiengoarekin gober-
natu dute azken lau urteetan, 
udalbatzako 17 zinegotzietako 
bederatzirekin. 

Gehiengoen osaketa
Gauzak hala, maiatzaren 

28ko hauteskundeak korapi-
latsuak izango direla aurrei-
kusi daiteke. Zerrenda boz-
katuena zein den garrantzi-
tsua izango da; baina, agian 
ez erabakiorra. EITB Focu-
sek martxoan argitaratuta-
ko inkestaren arabera, zine-
gotzi bat egon daiteke jokoan 
EAJ eta EH Bilduren artean, 
baina Omnia eta PSE-EEren 
emaitzak ere hartu beharko 
dira kontuan, funtsezkoak 
bilakatu daitezkeelako baliz-
ko aliantzak edo gehiengo ab-
solutuak osatzerako orduan. 
Gauzak hala, baliteke maia-
tzaren 28ko hauteskundeak 
igarota apur bat itxaron behar 
izatea Laudioko alkate berria 
zein izango den jakiteko, hu-
rrengo egunetako negozia-
zioek garrantzi berezia izan 
dezaketelako, emaitzen ara-
bera.  



14 HAUTESKUNDEAK AIARALDEAN #181 2023ko maiatzaren 17a



15HAUTESKUNDEAK AIARALDEAN #181 2023ko maiatzaren 17a

Hauteskundeen 
jarraipen 
berezia egingo 
du Aiaraldea 
Komunikabideak

Testua 
Aimar Gutierrez Bidarte

Aiaraldeko mapa politikoa al-
datzera doa datorren maiatza-
ren 28ko Udal eta Foru Hautes-
kundeetan eta Aiaraldea Komu-
nikabideak ez dio hitzorduari 
utzik egin nahi izan. Horreta-
rako jarraipen berezia presta-
tzen ari dira.

Hauteskunde eguna
Maiatzaren 28a egutegian 

gorriz markatutako eguna da. 
Aiaraldea Komunikabideak 
zuzeneko jarraipena egingo du 
hautetsontziak zabaltzen di-
ren lehenengo minututik. Aia-
raldea.eus atarian kontsultatu 
ahalko dira azken albisteak, ba-
lizko intzidentziak edota parte 
hartze datuak.

Benetako lasterketa, ordea, 
20:00etan abiatuko da, botoen 
zenbaketarekin batera. Aiaral-
dea Komunikabideak datuen 
unean uneko jarraipena egin-
go du, eta hautagaien azken or-
duko balorazio eta elkarrizke-
tak bilduko ditu.

Hamabostekari berezia
Hauteskundeen biharamu-

nean Aiaraldea Hemen hama-
bostekari berezia argitaratuko 
du Komunikabideak. Goiz ho-
rretan bertan -maiatzak 29- es-
kuratu ahalko dira aleak ohiko 
tokietan: garraio publikoan, ko-
mertzioetan, kirol instalazioe-
tan, ikastetxeetan…

Hamabostekariak hauteskun-
deei lotutako gehigarri berezia 
landuko du. Gehigarriak herriz 
herrikako emaitza zehatzak ja-
soko ditu, analisi batekin bate-
ra. Horrez gain herri bakoitze-
ko zerrenda bozkatuenari egin-
dako elkarrizketa ere egongo da 
irakurgai bertan.

Alkategaiei elkarrizketak
Aiaraldea Komunikabidearen 

hauteskundeen jarraipena, or-
dea, ez da maiatzaren 28ra muga-
tuko. Bi aste hauetan herri bakoi-
tzeko alkategaiei egindako elka-
rrizketak argitarauko dira. Zen-
bait herritan, gainera, udal-ez-
tabiadak egingo dira hautagaiek 
proposamen desberdinak aur-
keztu eta azaldu ditzaten.

Bideoelk
eta eztabaidak
plazaratuko
dira herri
guztietako
alkategaiekin
Webgune
berezia
atondu da
hauteskundeen
azken urteko
emaitzekin,
zerrenda
guztiekin eta
bestelako
edukiekin

Testua 
Aitor Aspuru Saez

Dudarik gabe, maiatzaren 28ko 
udal hauteskundeen emaitzak oso 
garrantzitsuak izango dira toki-
ko erakundeen etorkizunera begi-
ra, baina ezin da ahaztu ibilbide 
luze bateko beste geltoki bat izan-
go direla. Izan ere, zerrenda boz-
katuenak ez badu lortzen gehien-
go absolutua, gainerako taldeen 
esku egongo da bestelako auke-

rak osatzea eta ondorioa ekai-
naren 17ko goizan iislatuko da. 
Udalerri gehinetan, orain arte-
ko jarrerak ikusita, litekeena da 
hautagai bozkatuena bilakatzea 
alkate, baina ezin da ezer ziurta-
tu %100ean. Edonola ere, emozio 
gehien ekar dezaketen udalak Ar-
tziniegakoa, Okondokoa eta Lau-
diokoa dira. Indarrean dagoen le-
gealdian EAJk eta PSE-EEk gehien-
go absolutua osatu dute Laudion 

eta Omniak erakutsi du prestuta-
suna egoera hori ez errepikatzeko, 
hortaz, emaitzak argitaratzen di-
renetik eta udala osatu arte, nego-
ziazioak egon daitezke. Artzinie-
gan 2015ean PPk agintaritza eman 
zion EAJri, EH Bilduk boza gehia-
go lortu zituelako, baina zinegotzi 
kopuruan berdinduta zeuden jel-
tzaleekin. Okondo, azkenik, EAJk 
eta EH Bilduk elkarrekin goberna-
tu dute azken lau urteak.

Ekainaren 17ra arte ez 
dira benetan amaituko 
hauteskundeak 

Hauteskundeen biharamunean herriz 
herrikako datu zehatzak eta zerrenda irabazleen 
elkarrizketak jasotzen dituen egunkari berezia 
argitaratuko du tokiko komunikabideak

Datuen zuzeneko jarraipena egingo du komunikabideak. Aiaraldea.eus

Aiaraldea

Konpromiso berriak eskatu 
dizkie Aiaraldeko Euskalgintza 
Kontseiluak alkategaiei

Agerraldia egin zuen maiatzaren 3an Aiaraldeko 
Euskalgintza Kontseiluak Saraubeko mahaian, ‘Bai 
We Can’ kanpainaren barruan. Duela lau urteko udal 

hauteskundeetan alkategaiekin sinatutako euskararekiko 
konpromisoak ekarri zituzten gogora, konpromiso horiek 
berritzeko eskatuz.

Testua 
Aimar Gutierrez Bidarte

Aiaraldeko Euskalgintza Kon-
tseiluak duela lau urteko udal 
hauteskundeetan alkategaiekin 
sinatutako euskararekiko kon-
promisoak ekarri zituen go-
gora maiatzaren 3an Saraube-
ko mahaian egindako agerral-
dian. Kontseilua osatzen duten 
eragileetako ordezkaritza za-
bal batek babestuta, legeladi 
hasieran hartutako konpromi-
so asko baztertu izana leporatu 
zien euskalgintzako eragileak 
eskualdeko udal-gobernuei. 

Saraubeko konpromisoak
Duela lau urte, 2019an, toki 

berean elkartu zituen Euskal-
gintza Kontseiluak Aiaraldeko 
udal hauteskundeetarako alka-
tegaiak, hilabete batzuk lehe-
nago abian jarritako 'Ez, we 
can’t' kanpainaren barruan. 
Udaletatik hizkuntza eskubi-

deak eta euskara biziberritze-
ko bultzatzeko konpromisoak 
hartzera deitu  zituzten hauta-
gaiak.

Orotara hauteskunde haie-
tan aurkezten ziren Aiaralde-
ko 25 talde politikok sinatu zi-
tzuten konpromisoak Saraube-
ko mahaian, eskualdean balio 
sinboliko eta politiko handia 
duen tokian. 

Babes zabal hori jasota, 'Ez, 
we can’t' kanpainatik 'Bai, we 
can' kanpainara egin zuen sal-
to Euskalgintza Kontseiluak, si-
natutako akordioak betetzeko 
garaiari hasiera emanez. Eki-
menaren bigarren fasean he-
rriz-herri jarraipen mahaiak 
deitu zituen Kontseiluak. Bilera 
horietan konpromisoak azter-
tu eta aurrera egiteko zailtasu-
nak identifikatzea zuten helbu-
ru: "Konpromisoen jarraipena 
egiteko, elkarlana sustatzeko, 
alderdikeriak saihestu eta eus-
kararen normalkuntzan udale-

txeetatik aurrera pausoak bul-
tzatzeko sortu genituen jarrai-
pen mahai horiek”, gogorarazi 
zuen Euskalgintza Kontseiluak 
maiatzaren 3ko agerraldian. 

Lau urteko balorazioa
Lau urteren ostean, zertan 

dira konpromiso horiek? Gal-
dera horri jarraika legealdiko 
balorazioa eskaini zuen Eus-
kalgintza Kontseiluak Sarau-
beko mahaian.  “Herritik he-
rrira emaitzak oso desberdi-
nak izan dira, baita dinamika-
rekiko atxikimenduak ere. Ba-
tzuk konpromisoak hartu izana 
ere zalantzan jarri dute”.  Txos-
tena osatu dute lau urteko dina-
mikaren balorazio integralare-
kin, eta Euskalgintza Kontsei-
luaren web-atarian kontsulta-
tu daiteke.

Konpromiso berriak
“Oztopoak oztopo” dinamika-

ren baliagarritasunean “sine-

tsita” jarraitzen dutela nabar-
mendu zuten eskualdeko eus-
kalgintzako eragileek. Horre-
gatik, eta orain arteko bidean 
sakontzeko borondatearekin, 
2023-2027 legealdirako konpro-
miso sorta berria luzatu diete 
hautagai guztiei. “Hizkuntza 
eskubideak oinarri, elkarlana 
lanabes, dinamikarekiko ezin-
besteko atxikimendua; eta kon-
kretuak, neurgarriak eta lorga-
rriak izan daitezkeen konpro-
misoak dira osagaiak”.

Herriz herri elkartu da azken 
egunetan Euskalgintza Kontsei-
lua alderdi politiko guztiekin 
konpromiso berriak aurkezte-
ko. Udal instituzioei euskalgin-
tzarekin elkarlanean aritzeko 
galdegingo diete hizkuntza es-
kubideen errespetuan eta eus-
kararen normalizazioan aurre-
ra egiteko asmoz.  Datozen egu-
netan egingo dituzte publikoak 
harreman biraren lehenengo 
ondorioak. 

“Herritik herrira 
emaitzak oso 
desber
dinak izan 
dira, baita 
dinamikarekiko
atxikimenduak 
ere. 
Batzuk 
konpromisoak 
hartu izana ere 
zalantzan jarri 
dute”

2019an alderdi politikoek hartu zuten lekua hartu dute oraingoan Aiaraldeko euskalgintzako eragileek, hautagaiei konpromiso berriak eskatzeko. Aiaraldea.eus

